
Муқаддима 

Эй номи ту беҳтарин сароғоз 

Бе номи ту нома кай кунам боз. 

Худоро  шукргузорам,  ки  ба  ман  тавфиқ  дод  то 

навиштае  дар  бораи  зиндагонии  ҳазрати  Муҳаммад 

(Саллаллоҳу алайҳи ва олиҳи ва саллам) дошта бошам. 

Мо,  ки  худамонро  мусулмон  ва  аз  уммати  он  ҳазрат  

медонем,  оё  ӯро  мешиносем?  Оё  аз  зиндагии  хусусӣ, 

ахлоқӣ  ва  иҷтимоии  он  ҳазрат  огоҳӣ  дорем?  Оё 

медонем,  ки  Худованд  дар  бораи  шахсияти  ахлоқии 

Пайғамбари Ислом(с) чӣ фармудааст? 

Албатта  дар  ин мақола  бештар  ба мавзӯи  зиндагӣ 

ва шахсияти ахлоқӣ ва иҷтимоии Пайғамбари Ислом(с) 

мепардозем.  

Хондани  таърихи  Ислом,  махсусан  зиндагонии 

Пайғамбари Ислом(с) ба инсон дарси ибрат медиҳад. Ва 

мефаҳмад,  ки  Расули Худо(с)  дар  он  замон  бо  он  ҳама 

бутпарастӣ ва инҳирофи фикрӣ ва ахлоқӣ дар ҷомеа чӣ 

тавр  зиндагӣ  мекардааст  ва  чи  равишеро  ба  кор 

бурдааст.  Дар  байни  мардуме,  ки  ҳамеша  бо  ҳам  дар 

ҳоли  ҷангу  даргирӣ  буданд.  Мардуме,  ки  духтарони 

худро зинда ба гӯр мекарданд. Ҳамин мардум, вақте ки 

аз  назди  Паёмбар(с)  мегузаштанд,  ба  ӯ  бо  эҳтиром 

Муҳаммади  Амин  мегуфтанд  ва  вақте  мехостанд  кори 

бузургеро анҷом диҳанд ӯро довар қарор медоданд.  

Бо омаданаш башариятро аз саргардонӣ ва гумроҳӣ 

наҷот  дод  ва  аз  худпарастӣ  ба  Худопарастӣ  расонд. 

Зиндагии  пур  фарозу  нишеби  ӯ  ҳамааш  панду  ибрат 

аст. 


